
بۆ ئه‌م قۆناغه‌ تازه‌یه‌ی گۆڤاره‌که‌مان، بیرمان له‌وه‌ کردووه‌ته‌وه‌ که‌ 
له‌ هه‌ر ژماره‌یه‌کدا دۆسیه‌یه‌کی تایبه‌ت به‌ ئه‌دیبێک یان نووسه‌رێک 

یان هونه‌رمه‌ندێک یاخود دیارده‌و قۆناغێکی ئه‌ده‌بی یان رووناکبیری 
یاخود هونه‌ری بکه‌ینه‌وه‌... ئه‌گه‌رچی پێشتریش ئه‌م کاره‌مان 

کردووه‌و چه‌ند دۆسیه‌یه‌کی تایبه‌تمان کردۆته‌وه‌، به‌ڵام بۆ له‌مه‌و 
دوا ده‌مانه‌وێ ئه‌وه‌ ببێته‌ نه‌ریتێکی چه‌سپاوی گۆڤاره‌که‌.. هه‌ڵبه‌ت 
ئه‌و بڕیارو بیرۆکه‌یه‌ به‌بێ هاوکاری و پشتیوانیی ئێوه‌ی دۆستان 
و هاوکارانی )گه‌لاوێژی نوێ( سه‌رناگرێت و ئیفلیج ده‌بێ. بۆ ئه‌و 
کاره‌مان، ئه‌گه‌ر به‌ ناردنی بابه‌تیش نه‌بێ، ده‌کرێت به‌ پێشنیارو 

سه‌رنج و تێبینییه‌کانتان بیرۆکه‌که‌مان ده‌وڵه‌مه‌ندو سه‌رکه‌وتووتر 
بکه‌ن.. له‌ ئێستاوه‌ سوپاسی هه‌موو هاوکاری و دڵسۆزییه‌کتان 

ده‌که‌ین. 
بۆ ئه‌م ژماره‌یه‌ی دۆسیه‌که‌مان‌، شاعیرو وه‌رگێڕ )دلاوه‌ر قه‌ره‌داغی(
مان ده‌ستنیشانکرد.. دلاوه‌ر یه‌کێکه‌ له‌ شاعیره‌ دیاره‌کانی نه‌وی 

دوای راپه‌ڕین‌و ئه‌کرێت بڵێین خاوه‌نی شێوازو ده‌نگ و تایبه‌تمه‌ندیی 
خۆیه‌تی، هه‌ر له‌ )په‌یکه‌رێک له‌ باران(ه‌وه‌، که‌ یه‌که‌مین کۆمه‌ڵه‌ 

شیعرو ئه‌زموونییه‌تی، هه‌وڵی داوه‌ جیاوازبێ له‌وانی ترو له‌ که‌سیان 
نه‌چێ، دواتریش ئه‌و هه‌وڵه‌ی چڕتر کردووه‌ته‌وه‌و تا ئێستا به‌و 

جیاوازییه‌ به‌رده‌وامه‌. جگه‌ له‌وه‌ له‌ بواری وه‌رگێڕانیشدا خزمه‌تی 
گه‌وره‌ی کردووه‌و چه‌ندین به‌رهه‌می گرنگ و شاکاری جیهانیی له‌ 

زمانه‌کانی )عه‌ره‌بی و فارسی و سویدی(یه‌وه‌ کردووه‌ به‌ کوردی.



63

طةلاويَذى نوىَ
52

			 

تۆ بۆت هه‌یه‌ بێیت
مناڵانی کۆڵان بۆیان هه‌یه‌ بێن

موسافیره‌ غه‌مگینه‌کان  
عاشقانی پێکراو

پۆسته‌چییه نیگه‌رانه‌کان‌ و
پیره‌مێرده‌ ده‌ستفرۆشه زویره‌‌کانیش

بێن 

دلاوه‌ر قه‌ره‌داغی

هاتن بۆ هه‌مووان نییه‌
به‌ڵام تۆ بۆت هه‌یه‌ بێیت و 

تار‌ژه‌ن و غه‌مژه‌ن و ده‌فژه‌نه‌کان
باغه‌وانانی ته‌نیای باخه‌ دووره‌کان‌ و

په‌ڕه‌سێلکه‌ ته‌ڕه‌کانیش له‌گه‌ڵت بێن
تۆ بۆت هه‌یه‌ بێیت و

کۆتر و په‌پووله‌ و شه‌مشه‌مه‌ وردبینه‌کان
له‌قله‌قه‌ حه‌کیم و زیکزیکه‌ قسه‌ زله‌کان

هه‌ر هه‌موو هه‌ژدیها و فیل و نه‌هه‌نگ و تیمساحه‌کان
هه‌ر هه‌موو مێرووله‌ و هه‌نگ و کرم و

خاڵخاڵۆکه‌کانیش با بێن

هاتن بۆ هه‌مووان نییه‌
به‌ڵام تۆ بۆت هه‌یه‌ بێیت 

به‌یانییه‌ک زوو ده‌ڕۆم
به‌ جانتایه‌که‌وه‌ 

له‌ چایخانه‌که‌ی گه‌راج داده‌نیشم 
چاوه‌ڕێتان ده‌که‌م بێن و 

هه‌ر هه‌موو پێکه‌وه‌ بڕۆین!
 

هاتن بۆ هه‌مووان نییه‌
به‌ڵام تۆ بۆت هه‌یه‌ بێیت

پاشا و سوڵتان و ئه‌میر و بارۆن و 
ژه‌نه‌راڵه‌کان بۆیان نییه‌ بێن

دۆسیه‌

زاهید و شاعیر و قه‌دیس و گه‌ڕیده‌ 
برینداره‌کان دێن

هاتن بۆ هه‌مووان نییه‌
به‌ڵام تۆ بۆت هه‌یه‌ بێیت و
خودا و نیشتمان  
وێنه‌ ڕه‌ش و سپییه‌ غه‌مگینه‌کانی دڵشکان و
هه‌ر هه‌موو کوژران و ره‌قبوونه‌وه‌کان
له‌گه‌ڵت بێن
تۆ بۆت هه‌یه‌ بێیت و
با ماڵه‌باجێنه‌کانی کچێنی

مسۆده‌ی راڕای نامه‌کان و 
هه‌ر هه‌موو راوه‌ستانی پڕ له‌ دڵه‌خورپه‌ی
ئه‌مدیو ده‌رگه‌ی حه‌وشه‌کانیش له‌گه‌ڵت بێن  
ئێواره‌یه‌کی دره‌نگ جانتا ده‌پێچمه‌وه‌ و
ده‌ڕۆم
له‌ به‌نده‌رێکی غه‌ریب 
له‌ دوای به‌له‌مێکی بچکۆله‌دا داده‌نیشم و 
چاوه‌ڕێتان ده‌که‌م هه‌ر هه‌موو بێن!

هاتن بۆ هه‌مووان نییه‌
به‌ڵام تۆ بۆت هه‌یه‌ بێیت
مانگ بۆی هه‌یه‌ بێت
با و باران و به‌فر و هه‌تاو

رووناکی و تاریکی
ئومێد و نائومێدی

چه‌پ و راست
ئاگر و ئاو و

وه‌رزه‌کان وه‌ک چوار مناڵی ئاقڵی
ده‌ستوپل بۆیاوی

یه‌ک له‌دوای یه‌ک 
به‌ ڕیز بێن

شه‌وێک که‌ که‌س به‌ ده‌ره‌وه‌ نییه‌
ده‌چم بۆ سه‌فه‌ر

به‌ جانتایه‌که‌وه‌ له‌ وێستگه‌یه‌کی غه‌مگینی قه‌تار
به‌ ته‌نیا له‌سه‌ر سه‌کۆیه‌ک داده‌نیشم

چاوه‌ڕێتان ده‌که‌م بێن و 
هه‌ر هه‌موو پێکه‌وه‌ بڕۆین!

دۆسیه‌


